
ኦይትምስባብ ጳውሎስታ ክታ
ቲቶካንታ
አርድንታ

ቲቶ ጋይምድባብና አይሁድማታክሳ ይ Ꮊቃንደታርንካ ፈንክ
ክርስቶሳር ማችባብ ክት ማድንካ ጳውሎሰም ክላ ኬዘንታ
ፍክስንም ቅንችካ አሌንም አልድባብ ኖ ላኮይትᎺቄ፥ ጳውሎስ
ኮም ክቴንም ክት ጻፍሳንዳ አጥርካ ክታዘንካ ቡር ማችባብ
ኮትኮ ፍክስንካንታ ይንታ ላኮይት ቲቶካንታ ማድንካ ቲቶረ
ኮትᎺይካ ምክስ ኤሄንታ ፍክስን ፍክስሰሮ ሎቀንታ ዎክናር
Ꮊፈርድን ቀርጤስ ደንንዘን Ꮊቄ። ክታ ክቴነረ ማለካ
ኬዝድንዳ ማኬን ዝግዝድን ሪንከዘኔ።
ከታርንካ ዋልቀና፥ ምክስ ኤሄናር ጎርስንባብከስ

አብንከዘንከረ ሎቀንታ ዎክናር ዶቅድን ቀርጤስ ደንንዘን
ኤድንከስ ዳቅል ከታ ፍክስንጎካ Ꮊስግንዳ ፍክስ ከታ
ዶቅዝግዝዳናንከረ ቲቶካንታ ኖ ገቀርስዝዴ፥ ቃስትምስና፥
ምክስ ኤሄናር Ꮊፈርድባብከስም ᎺክᎺክካ ፋስምስባብከስም
ጋይንትነረ ዶንጀርሳን አⷝነንከስምኬ ማነንከስም፥ ኮትኮግንደረ
ማርንድ አⷝና ይንችንከስምኬ ሳብታ ፍግዝድባብከስም
Ꮊስግንዳ ኤስስ ክትም ዝግዝዳናንከረ ቲቶም ዞርዴ፥
ማክምስነረ ክርስቶሳር ማችባብከስታ ፍክስንጎካ ስግስሰረ
ሳራትቼካ ሱስምካ ዶቅንተንጎካ፥ ኮትኮግንደረ ምክስ ኤሄናር
ዋጭመም፥ ቤርምምኬ ፋስምም ነግስጎካ፥ ቲቶካንታ ዞረኬ
ክቴንም ክትካንታ እምዴ።
ማጻፍን ኮትኮታ ሙዳ የድንተና
አርድንታ (1፡1-4)
ምክስ ኤሄናር ጎርስንባብከስ (1፡5-16)
ምክስ ኤሄናር ᎺክᎺክ ፍክስንዘን ዶቅድባብከስታ ፍክስንታ
የችና (2፡1-15)

ዞረኬ ኤግዝምስካ (3፡1-11)
በእንታ (3፡12-15)

1 ሳብታ ፍክስንባብኬ የሱስ ክርስቶሰታ ኦይትምስባብ፥ ሳብ
እጃን ኤድንከስም ዛብስካንተኬ አሜንናር ዶቀርድንደትም

ቦድሶ ኤዝድባብ ከት ማተርንግንዳ ዶርምስባብ
ጳውሎሰደርንካ ኦይትምሳንዳ፥

2 ኮነረ አሜንና ስለንክንደታ ዶቅንት ጉርምንታዘን
የድምሳንዴ፥ ማልዳክን ሳብና ኮም ዶቅንትን እምካንታ በድ
ስለታ እሪ ጉርም ቃለን ዎካንታ ኬዜ።

3 ስለነረ የልሳን Ꮊይካ ዎንታ አቅስንባብ ሳብታ ክቴንም እ
ኬዝድንግንዳ እካንታ እመርሳን ዋደንጎካ ሳብ ይንታ ቃለን መያ
ማስሴ።

4 ዎንታ የካ ማቻን አሜንካ ዶፈንካ እስታ ይንቺ ማችባብ
ቲቶካንታ፥
ሳብ ባቤንዘንኬ ዎንታ አቅስንባብ የሱስ ክርስቶሰዘንካ ዉች

እምንተንኬ ሳራትቼንካ የስካንታ ማታ።

ቲቶታ ፍክስ ቀርጤሳር
5 እ የስም ቀርጤስ ፍጨናር ዛቅሳንደረ ኡራክንደትም

የስ ኡርዝድንግንደኬ የስም እ ክትሳንግንዳ ምክስ ኤሄንታ
ጋልተንከስም ካተመንከሳር የስ ዶርድንግንዴ።

6 ምክስ ኤሄንታ ጋልተና ይንኤርምዳክባብኬ ዋልቃ ኤተንታ
ክእስ ማችባብ፥ አይተር ማትንተኬ ክትምክሳ ነግንታጎካ ከታዘን
ኬዝምምዳክባብከስ አነረ አሜንድን ይንች ክታ ዶቅድባብ ኤድ
ማት ክትም ዝግዝዴ።

7 ኤጵስ ቆጵስ ጋይንትና “ምክስ ኤሄናር ጎርስንባብ”
ሳብታ ፍክስን ዋደካ ተይባብ ማቻንኦል ይንኤርምዳክባብ ማት
ዝግዝዴ፥ ኮትኮግንደረ ይካችካ ሰካይባብ ሳነካ ዋጭዳክባብ፥
ጎዝዳክባብ፥ ኤድካ ቴቺ ማዳክባብ፥ ብራካንታ ጭጭዳክባብ
ማት ዝግዝዴ።

8 ስግስሶ ሶች ሞግድባብ፥ ኡርማ ማቻን ሪም ሶልምድባብ፥
ይንታ ማተንም ቆልድድባብ፥ ሪ ሙደንካ ሉላ ማችባብ፥ ሳብታ
ፍክስካንታ ፋስምስባብ፥ ይንታ እምንተንከካ ገጅድባብ ማታ።

9 ዶፈን ኤስስን ኤስካ ዞራካንተኬ ግርድባብከስታ ገቅርን
ኬዝት ማስካንታ ማተርንግንዳ ይ ኤሳንግንደካ አሜንዝድን
ቃለካ ዳቃ።

10 በድ ኤድንከስ ስግስሰረ አይሁድንከስታ ገርና
ማችባብከስ አⷝና ይንችንታ ሶለን ተችንታ ዎገንም

ጎርስምድባብከስ፥ ክትምዳክባብከስ ዉችኩን አፈርድባብከስኬ
ገስዝድባብከስ ዶቅደኬ።

11 ከትኬና ኤድንከስም ጫምሳ ይስ ዝግዝዴ፥ ከተረ ከትም
ኦስንዝድን ስጥመንም Ꮊፍካንታ ዝግዝዳክን ሪም ኤስሰረኮ
ኤሀ ኤድንከስም ሙዳ አዉልስዝደኬ።

12 ከታርንካ ዋልቀና ከትካንታ ሳብዘንካ ኤሰርሶ ኬዝድባብ
“ቀርጤስ ፍጨናር ኤድንከስ ሙዳᎺይካ ካርከንባብከስ፥
ዳቅል ባችርንከስ፥ ፍክስ ፍግዝዳክባብከስኬ ዞይምባብከሰኬ”
ጋይቴ።

13 ኮነረ ማርክርና ዶፈኔ፥ ኮካንታ ዝግዝድን አሜን ከትካንታ
ዶቅድንግንዳ ከትኬ ኤድን Ꮊገን Ꮊካ።

14 አይሁድንታ Ꮊይሰን ከት ጎርስምዳክንግንደኬ ዶፈንን
ግርድን ኤድንከስታ ክቴንም ከት ኤሰርዳክንግንዳ ዳቅመካ
ከትም Ꮊገን Ꮊካ።

15 ጭለጭልንከስካንታ ሙዳ ሪና ጭለጭሌ፥
ቱነንንከስካንተኬ አሜንዳክን ኤድንከስካንታ ማቼ ጭለጭል
ማቻን ሪ Ꮊራርየረ ካዬ፥ ኮትኮግንደረ ኬታ ማክቼነረ ማታ
ኬታ ገቅርነረ ቱንሳንዴ።

16 “ሳብም ኤዝዶቴ” ጋይደኬ፥ ከታ ይንታ ፍክስንካ
ማቼ ክትም ካደኬ፥ ከተረ ይንኤእርዝድባብከስ፥
ክትምዳክባብከስኬ Ꮊረነረ ኡርማ ፍክስ ፍግዝዳክባብከሰኬ።

2
ኡርማ ኤስስኬ ኡርማ ዶቅንት

1 የና ማቼ ዶቅንት Ꮊፈርድን ኤስስን ኤስስካ፥
2 ጋልተርሳን አⷝነንከስም፥ ይካንታ እምምሳንከካ

ዶቅድባብከስም፥ ኬታ ይንታ ቦንቼን ካርዝድባብከስም፥ ይንታ
ማተንም ካርስምድባብከስ፥ አሜንኬ ሶልመካ ዳንዳእንከረ
ኡርማ ከት ማድንግንዳ ከትም ዞርካ።

3 ኮትኮግንደረ ጋልተርሳን ማነንከስም ኬታ ይንታ እዘንካ
ቦንችምስባብ ማድንግንዳ ዳት ካሪ ኬዛኦንግድባብከ፥
ዎጭምም ዞይምድባብከስ ከት ማተራክንግንዳ ኡርማ ኤስስን
ከት ኤስዝድንግንዳ ከትም ዞርካ።

4 ኮትኮግንደር ማና ይንችንከስ ከታ ይንታ ክእስንከስምኬ
ከታ ይንታ ይንችን ከት ሶልምድንግንዳ፥

5ማታ ይንታ ካርዝድባብከስከ ጭለጭልንከስ፥ ላቅምንከስ፥
ይንታ ክእስንከስካንተረ ክትምድባብከስ ከት ማድንግንዳ

ከትም ከት ኤስሳ። ኮመረ ከት ይድንዳ ሳብታ ቃለና
ይንኤርምዳክንግንዴ።

6 ኮግንደረ ሰከን አⷝነንከስ ይንታ ማተንም ገችካ ከት ዶቃባብ
ከትም ዞርካ።

7 የነረ ኡርማ ማቻንደትም ይየረዮ ሙዳ ሪካ ካምስ ከትካንታ
ማትካ፥ ኤስሰርድንደትከረ ዶፈንንም፥ ኡርማ ይተንመረ
ሰችስካ።

8 ይንኤርምዳክን ኡርማ ኬዘም ከትካንታ መያ ማስካ፥
ኮግንደንካ ግርድባብከስና ዎንታዘን ከት ኬዝተርንዳ ዳቅል
ሪ ካይዳንደትካ ኦስንደኬ።

9 ፍክስንባብከሰረ ከታ ማታቆልስባብከስካንታ ከት
ክትምድንግንዳ፥ ሙዳ ሪከረ ከትም ከት ጉርምዝድንግንዳ፥
ዳቅል ኬዘካ ከትካንታ ማዝዳክንግንዳ፥

10 ኬታ ብረንመረ ከት ድባይንግንዳ ዞርካ፥ ስግስሶ ዎንታ
አቅስንባብ ሳብታ ኤስስንም ሙዳ ሪካ ቦንችምድንግንዳ
ሙዳᎺይካ ቦድማ አሜንምን ከት ሰቻ።

11 ሳብ ኤድም ይ ፋችተርንደትም ዉች ይንታ እምንተን
ሙደንካንተረ መያ ማስቴ።

12 ኮነረ ዉች እምንተና ካደርድንደትምኬ ዋሄታ አንግርንም
ዛቅንተካ ማተን ይንታ ገችካ ሉላ ማቻንደትኬ አያናር ኮ
ፍጫሙደንዘን ዎ ዶቃባብ ዎም ኤስዝዴ።

13 ኮግንደካ አንጅምሳን ዎንታ Ꮊድን ጉርምን ኮትግንደረ
ዎንታ አንድር ሳብና፥ ዎንታ አቅስንባብ የሱስ ክርስቶስ ቦንቼካ
መያ ክታ ማትንተን ዎታ ካርዝዶቴ።

14 ክርስቶስ ባች ሙደናርንካ ዎም አቅስካንተኬ ኡርማ
ፍክስን ፍክስካንታ ዳቅስባብከስኬ ክትካንታ ፋስምስባብ ጭል
ዎርሳ ዎ ማተርንግንዳ ዎም ኡርስካንታ ጋይሶ ይንታ ማተን
ስክስትዮ እምሴ።

15 ይና ከትኬና ሪንከስም ኤስስካ፥ ሙዳ የስታ ገችንታ
ኤረንካ ዞርካ፥ ዋጭካ፥ Ꮊየነረ የስም Ꮊይቶቻ።

3
ኡርማ ማቻን ፍክስ

2:14 የቺ 130፡8፤ ዉት. 19፡5፤ ካሪ. 4፡20፤ 7፡6፤ 14፡2፤ 1 ጴጥ. 2፡9።

1 ኤድንከስ ሙዳ ከትም ቆልድባብከስካንተኬ ኤረካ
ገችዝድባብከስካንተረ ይርክንጋይሶ ከት ክትምድንግንዳ፥
ኡርማ ፍክስን ሙዳ ፍክስካንታ ግግምስባብ ከት ማተርንግንዳ፥

2 Ꮊየንዘነረ ዳቅልር ከት ኬዝዳክንግንዳ ከትም ገቀርስካ፥
ስግስሶ ኤድካ ክክን ዋጭምዳክባብኬ ኤድ ካንታ
አተርድባብከስ፥ ቦድመካ ይርክን ጋይንተን ኤድ ሙደንካንታ
ሰጅድባብከስ ከት ማታ፥

3 ዎተረ ኤና ኮታ እሪ ዳቾቴ፥ ክትምዳክባብኬ ኤእዳክባብ፥
ዎንታ ጎግንም ዎታ ኮተርስባብኬ ገስምምስባብከስ፥ ᎺክᎺክ
አግርንካንተኬ ዋሄታ ጉርምንካንታ ቆልምስባቦቴ፥ ጩቤኬ
ዳቅል ገቅርካ ዎታ ዶቅድባብ፥ ኤዳር ቦሰርምስባብኬ ክክ
ክክከረ ዋጭምድባብ Ꮊቆቴ።

4 ኬዛር ማቼ ዎንታ ኤልን ሳብታ ላቅምንኬ ሶልማ ጮጫን
ክታ አጭርና መያ ማቻንደትካ፥

5 ዎ ፍክሳን ጭለትች ፍክስንካ ማታክናና ኖይንታ አጭርንካ
ዎም አቅሴ፥ ዎም ክት አቅሳንደረ ክላ አጥርታ ስእርኬ አያን
ጭልንጎካ Ꮊፈርሳን ኦክሜ።

6 ሳብ እመንባብ ይ ማቻንኦል ዎንታ አቅስንባብ የሱስ
ክርስቶስጎካ ይንታ አያንን በችሶ ዎካንታ እምሴ።

7 ኮመረ ክት ይሳንዳ ክታ ዉች እምንተንካ ጭልምሶቶ Ꮊድን
ጉርምካ ዎ ካርዝድንደትም ስለንካ ዶቅንተን ዎ ተይድንግንዴ።

8 ኮነረ ዶፈን ኬዜ። ሳብካ አሜንምስባብ ኤድንከስ ኡርማ
ፍክስካንታ ከት ዳቅተርንግንዳ ኮም ሪ ሙደን ዳቅስሶ የስ
ከትካንታ ገቀርዝድንግንዳ ዝግድቴ፥ ኮነረ ርና ኡርመከ ዋልቃ
ዋልቃ ኤድንካንታ መይድንዴ።

9 ኬዛር ማቼ ዳቸንከስታ ቤርምንዘንካ፥ አጥርንከስም
ፋይደዘንካ፥ ኤደር ጫንጭዘንካ፥ ሙሴታ ህግንጎካ አምድን
ዋጭመዘንካ ጎተርካ፥ ኬና ርንከስ መይዳክንደትኬ ዉችኩን
ማቻን ሪየኬ።

10 ፋስምም ተይᎺድን ኤድ ዋልቃዱት ናንከረ አና ቃስትምስ
ዱት የስ ክትም ዞርሳን ቡር ክታዘንካ ጎተርካ።

11 ኮግንዳ ማችን ኤድና ዶፈንዘንካ ኮተርስባብኬ
ጎመክንባቤ፥ ኖይንታ ማተዘን ፋረጅባብ ማትንተን ኤስካ።

በእንታ ዞራ

12 አርጤማስምናንከረ ቲክቆሰም የዝደር እ
ኦይድንደትᎺይካ የና ፈንክ ንቆጵልዮናር እዝደር Ꮊድካንታ
ሳነርካ፥ እታ በርግንም ኦ ዋሪ ስክስካንታ ገቀርትቴ።

13 ህግንም ኤዝድባብ ዜናስኬ አጵሎሰካ ከት አይድንግንዳ፥
ከትም ዝግዝድ ሪ ሙደንከረ አሌንም አልካ።

14 ዎንተረ ኤድንከስ ጉጅሶ አፍካይሳ ከት ነገዳክንግንደኬ
ዶቅንትታ ማጠን ስክስካንታ ከት ማተርንግንዳ ኡርማ ፍክስንም
ፍክሰርድንደትም ከት ኤሳ።

15 እንካ ክክን ዶቅድባብከስ ሙደና አቦ የስም ጋይደኬ፥
አሜንካ ዎንካ ክክን ማድባብ ዎንታ ገርነንከስ ሙደን አቦ
ከትም ጋይካ።
ሳብታ ዉች እምንተና የ ሙደንካ ክክን ማታ።

3:12 ኦይት. ፍ. 20፡4፤ ኤፈ. 6፡21-22፤ ቆለ. 4፡7-8፤ 2 ጢማ. 4፡12።
3:13 ኦይት. ፍ. 18፡24፤ 1 ቆሮ. 16፡12።

